Fundarstjóri ágætu þingfulltrúar og gestir
Öll skipulagning felur í sér einhverskonar sýn á umhverfið, aðstæður eða samfélagið í heild sinni. Athafnir okkar og viðhorf  til málefnanna ráðast mjög af þeirri sýn sem við höfum hverju sinni. Íslenskst tungutak býr yfir orðum sem lýsa  þessu ferli ágæta vel t.d. orðin skammsýni og andhverfan orðið framsýni. Þegar við vinnum að málefnum sem varða samfélagið í heild sinni þá held ég að það sé afskaplega mikilvægt að spyrja hvernig maður vilji sjá samfélagið eftir 5 ár, 10 ár eða jafnvel 20 ár og skipuleggi síðan hlutina eins og maður telur að þessari framtíðarsýn verði best náð.
Ég held að við gleymum oft að spyrja okkur þessarar spurningar og horfa langt fram á veginn. Afleiðingin verður sú, að við festumst í vandamálum dagsins sem við tökumst á við án þess að setja þau í samhengi við markmiði sem er langt undan.

Hvernig vil ég sjá Suðurland í framtíðinni? Stórt er spurt. Það má svara þessari spurningu einhvernveginn á eftirfarandi hátt:

Ég vil sjá fjölbreytilegt samfélag í vexti með mikla samkeppnishæfni sem gerir betur en að halda í við aðra. Ég vil samfélag þar sem fólki líður vel, fái notið sín og  finnist eftirsóknarvert að takast á við viðfangsefni atvinnulífs og samfélags.
Hvaða forsendur þurfa að vera til staðar svo framtíðarsýn af þessu tagi geti orðið að veruleika?  Rannsóknir hafa sýnt svo ekki verður um vilst að samkeppnishæfni samfélags er í beinu sambandi við menntunarstig þess.  Á Suðurlandi er þessum málum þannig háttað að milli 50% og 60% íbúanna eru með grunnskólapróf eða minna.
Ástæður  þessa eru margvíslegar t.d skipbrot í skóla af einhverju tagi t.d einelti, lesblinda,  o.fl. Fyrir þennan hóp sem er alveg ótrúlega stór er skólakerfið stundum ógnandi, fólk hefur slæmar minningar frá sínum grunnskólaárum. Margt af þessu fólki elur samt með sér löngun til að læra og nýta þá hæfileika sem það veit að býr með því, en sjálfstraustið skortir og svo vantar aðstæður sem fólk getur fellt sig við. Símenntunarmiðstöðvarnar eru grasrótarhreyfing, sprottnar upp af þörf. Menn hafa komist að því að ein besta byggðastefnan sé fólgin í því að efla menntunarstig á landsbyggðinni. Menn sáu að þessi stóri hópur sem skorti alla formlega menntun eftir grunnskóla, leitaði í takmörkuðum mæli til formlega skólakerfisins af ýmsum ástæðum eins og áður er getið og því leituðu menn fleiri leiða sem gætu náð til fólksins í samvinnu við framhaldsskólakerfið og um leið sinnt ákveðinni menntunarþörf og ýmsum nauðsynlegum undirbúningi undir frekara nám.
Símenntunarmiðstöðvarnar var svarið, sennilega ein bestheppnaða byggðaaðgerð sem komið hefur fram. 

· Þær eru allar sjálfseignarstofnanir, engum háðar.

· Þær hafa  möguleika á óformlegri nálgun náms.

· Þær geta skipulagt óformlegt nám, byggt upp sjálfstraust og undirbúið nálgun að formlegu námi.

· Þær aðstoða fólk við greiningu á persónulegum námsvanda, og aðstoða fólk til að yfirvinna vandamál sem staðið hafa í veginum fyrir námi.
· Þær leggja grunnin að formlegu námi ýmist á eigin vegum eða innan formlega skólakerfisins.

· Svo mætti lengi telja.

Símenntunarmiðstöðvarnar hafa reynst fólki kærkominn valkostur, sem það nýtir sér í vaxandi mæli. Vandinn er sá að sé fólk ekki innan formlega skólakerfisins þá verður það að standa sjálft straum  af kostnaði vegna náms síns. Símenntunarmiðstöðvarnar eru í dag allsstaðar viðurkenndar sem fræðsluaðili að ákveðnu marki. Samstarf og samvinna á milli símenntunarmiðstöðvanna og framhaldsskólakerfisins er afar mikilvægt atriði og að mínu mati forsenda þess að takist að minnka hlutfall þeirra sem ekki hafa formlega menntun. Á Suðurlandi felur framtíðarsýnin í sér að minnka þann hóp sem hefur minnsta menntun um 50 -60% á næstu 5 - 8 árum, þar gegnir Fræðslunet Suðurlands lykil hlutverki í samvinnu við Fjölbrautaskóla Suðurlands og aðra aðila sem sinna menntun á framhaldsskólastigi.
Svæðisbundið háskólanám hefur þróast ört á vettvangi símenntunarmiðstöðvanna, þetta er gífurlega mikið atriði  þegar horft er til aukinnar samkeppnishæfni samfélags.
Fjölgun háskólamenntaðra er forsenda þess að Suðurland verði samkeppnishæft til lengri tíma litið. Efling háksólastigsins hefur líka aðra mikilvæga hlið, háskólafólkið dregur vagninn, það öðrum fyrirmynd, það sýnir að það er eftirsóknarvert að stunda nám við háskóla og ljúka því, það verður í sífellt ríkara mæli talið sjálfsagt að ungt fólk fari í háskóla. Þetta eru sömu áhrif og annarsstaðar að þeir sem skara fram úr  verða eftirsóknarverð fyrirmynd sem hvetur aðra til góðra verka.

Fjölgun háskólamenntaðs fólks eykur félagsauðinn á viðkomandi svæði, sem aftur leiðir til aukinnar nýsköpunnar á mörgum sviðum, fjölbreytni vex sem aftur getur af sér fleiri valkosti fyrir íbúanna, bætir námsárangur í formlega skólakerfinu allt frá grunnskóla og upp úr, sem síðan hefur keðjuverkandi áhrif til áframhaldandi frjós jarðvegs fyrir athafnalíf og samfélag á öllum sviðum.
 Rannsóknir hafa sýnt að á Suðurlandi er nýsköpun fyrir neðan það sem gengur og gerist og langt undir því sem nauðsynlegt er eigi Suðurland að verða samkeppnishæft til lengri tíma litið. Aukning háskólanáms á Suðurlandi er grundvallaratriði, fram hjá því verður ekki horft. Fræðslunet Suðurlands er þar mikilvægur samræmingaraðili. Ég sé fyrir mér sjálfseignarstofnun, á svið háskólanáms og símenntunar, Háskóla-og þekkingarnet Suðurlands, sem samanstæði af sambandi háskólastofnanna á Íslandi. Þar sem gerður yrði samstarfssamningur við háskólana að bjóða upp á kennslu, bæði með fjarnámssniði og staðbundið á Suðurlandi, á þeim sviðum þar sem þeir væru bestir. Ég sé fyrir mér samning við menntamálaráðuneytið um að leggja rekstarafé til þessarar sjálfseignarstofnunar svo hún gæti starfað með eðlilegu móti, ég sé fyrir mér rannsóknarstofnanir á Suðurlandi tengjast þessari sjálfseignarstofnun með margvíslegum hætti t.d. leggja til kennara, áfanga á ákveðnum námssviðum t.d. landgæðslan í jarðvegsvísindum taka að sér  stúdenta í meistara- og doktorsnámi þar sem þeir gætu unnið að rannsóknum á sínu fræðasviði, skapa aðstöðu fyrir erlenda námsmenn sem kæmu hingað og leggðu stund á háskólanám á sérhæfðum fræðasviðum, nám er er nefnileg alþjóðleg söluvara, o.fl. ofl.
Fræðslunet Suðurlands sæi um samræmingu fjarkennslu, jafnvel á landsvísu, og allskyns aðstoð og skipulagningu við háskóla, kennara og námsmenn, auk þess sem meginhlutverk þess væri símenntun, og endurmenntun og rekstur 5. skólastigsins,  fyrir þá sem helst hafa úr námi fyrr á lífsleiðinni.

Góðir þinggestir, ég sé fyrir mér Suðurland framtíðarinnar, öflugt samfélag með mikinn félagsauð  og samkeppnishæfni, þar sem þekkingarmiðlun og þekkingaröflun sitja í fyrirúmi og eru forsenda fyrir áframhaldandi þróun.
Samband Háskólanna á Íslandi hf eða ses, staðsett á Selfossi við hliðina á öflugum  símenntunarmiðstöðvum á Selfossi og Vestmannaeyjum er forsenda fyrir bjartri framtíð Sunnlendingum til handa.

Þakka þeim sem hlýddu.

